
Lëtzebuerg, den 8. Abrëll 2022





Pressecommuniqué

Chancëgläichheet Fuederungskatalog: Fir eng méi gerecht Gesellschaft.


D’Jonk Demokrate maache konkreet Virschléi fir e Lëtzebuerg, an deem Chancëgläichheet groussgeschriwwe gëtt.





















MÉI FRAEN – JO, WANNECHGELIFT!
Frae si fir hir Gläichberechtegung schonn e laange Wee gaangen. Um Zil si se allerdéngs nach laang net ukomm. Sou si Fraen an der Politik nach ëmmer ënnerrepresentéiert. Ma wéi setzt ee wichteg Impulser, fir Verännerungen erbäizeféieren?
Dëst implizéiert beispillsweis d’Consideratioun vu familiäre Flichten. Familljefrëndlech Sëtzungszäiten, e Congé parental fir Politiker, Mentoring-Programmer vun de Parteien, breet opgestallte Kandidatelëschte bei de Walen an eng gerecht Verdeelung vu mediale Walkampf-Plattforme sinn nëmmen e puer Léisungsusätz.
Frae gehéieren an d’Politik, mat all hiren Aspekter an all hirer Vilfalt. Nieft dem Geschlecht dierfen och aner Identitéitsmierkmoler wéi de Migratiounshannergrond, d’Relioun, d’sexuell Orientéierung oder eng Behënnerung  keen Hindernis fir e politescht Engagement duerstellen. Mir musse bestoend diskriminéierend Strukturen kritesch hannerfroen an nohalteg Raim fërderen, an deene sech och Politikerinnen entfalen a wuesse kënnen. 
[bookmark: _Hlk99988215]D’Devise soll also heeschen: méi mateneen – an dat onofhängeg vun all Identitéitsmierkmol.

D’ENN VUN DE GETRENNTGESCHLECHTLECHEN TOILETTEN

De System vun den Zwee-Geschlechter-Toiletten dominéiert zu Lëtzebuerg, wat net seele fir Ongläichheete suergt. Sou fält op, dass bei groussen Evenementer d’Dammentoilette dacks eng meterlaang Waardeschlaang huet, woubäi d’Härentoilette meeschtens keng oder eng nëmme ganz geréng Waardezäit opweist. Mir konstatéieren och, dass Mënschen, déi sech z. B. als intersexuell identifizéieren, entscheede mussen, op wéi eng Toilette se ginn. Dobäi soll all Mënsch esou alldeeglech Situatiounen kënne bewältegen ouni diskriminéiert ze ginn an ouni sech fir e Geschlecht entscheeden ze mussen, deem se sech net zougehéiereg fillen. E weideren, wann och manner frappante Problem, stellt sech, wann e Papp oder eng Mamm mat hirem Kand, vum anere Geschlecht, op eng ëffentlech Toilette geet.
[bookmark: _Hlk99988629]Dofir ënnerstëtzen d’Jonk Demokraten d’Initiativ, Unisex-Toiletten – respektiv geschlechtsneutral Toiletten – am ëffentleche Raum ze etabléieren. Dëst géif net nëmme fir méi Gläichheet bei de Waardezäite suergen, ma et wär och e Schratt an e wichtege Message a Richtung Gläichstellung vun alle Geschlechter.



VUM RECHT OP SEXUALITÉIT: FIRWAT LËTZEBUERG D’SEXUALASSISTENZ UNERKENNE MUSS.

Bis ewell gëtt et kee klore Gesetzeskader fir d’Zréckgräifen op Sexualassistenz, also ënnerstëtzend Handlungen, déi et Fraen a Männer mat enger Behënnerung erméiglecht, hir eege Sexualitéit auszeliewen. Ënner anerem Däitschland, d’Belsch, Holland an Dänemark weise ganz däitlech, dass et méiglech ass, deene verschiddene Forme vun der Sexualassistenz e rechtleche Kader ze ginn.
All Mënsch huet e Recht op sexuell Eegeverwierklechung. Dëse Grondsaz muss och fir Mënsche mat enger Behënnerung gëllen. Dofir fuerderen d’Jonk Demokraten:

· d‘Legitimitéit vu sexuelle Besoine vu Mënsche mat enger Behënnerung unzëerkennen an dem Parlament e Gesetzestext virzeleeën, dee souwuel déi passiv wéi och déi aktiv Sexualassistenz definéiert an d’Krittäre fir d’Ausbildung an d’Ausübe vum Beruff vum Sexualassistent festleet, d’Sexualassistenz heibäi awer kloer vu Prostitutioun, Mënschenhandel an Zouhälterei ofgrenzt;

· e klore gesetzleche Kader fir d’Prise en charge vun der Sexualassistenz duerch Kranken -a Fleegekeesen ze schafen;

· Opklärungsaarbecht iwwer de Beruff vum Sexualassistent ze leeschten, fir Virurteeler ze evitéieren an déi gesellschaftlech Plusvalue vun der Sexualassistenz als Instrument vun enger ëmfänglecher Inklusioun ervirzehiewen; an deem Zesummenhang eng groussugeluechten Informatiouns- an Opklärungscampagne ënner der Leedung vum Familljen- a vum Gesondheetsministère ze realiséieren, déi déi Betraffen iwwer hir Rechter a Méiglechkeeten opkläert, an de Grand public fir d’Theema sensibiliséiert;

· e gesetzleche Kader fir d’Ausbildung zum Sexualassistent an d’Unerkennung vun Diplomer, déi am Ausland ausgestallt goufen, ze schafen.


[bookmark: _GoBack]ALL MENSCH SOLL D’CHANCE HUNN, FIR LIEWEN ZE RETTEN

Zu Lëtzebuerg gi verschidde gesellschaftlech Gruppe vun der Méiglechkeet Blutt ze spende staark benodeelegt oder kategoresch ausgeschloss, sou beispillsweis bi- an homosexuell Männer. D’Argument fir des Diskriminéierung baséiert um Klischee, dass eng méi héich Infektiounsgefor just vun dëse Gruppe géif ausgoen. Dowéinst mussen zu Lëtzebuerg bi- an homosexuell Männer eng Abstinenzphas vun 12 Méint untrieden, ier si Blutt spenden dierfen. Heibäi handelt et sech allerdéngs ëm eng reng willkürlech Mesür, déi net op wëssenschaftlecher Evidenz baséiert. Eng HIV-Infektioun léisst sech spéitstens 3 Méint no der leschter Risikosituatioun duerch en Test noweisen.

D’Jonk Demokrate fuerderen dowéinst, dass:

· der Diskriminéierung vu bi- an homosexuelle Männer sou séier wéi méiglech en Enn bereet gëtt. D’Krittären, fir kënne Blutt ze spenden, sollen un de Prinzip vum individual risk assessment an net un d’sexuell Identitéit gebonne sinn.
· d’Zenteren, an deene Blutt ka gespent ginn, sollen net ausschliisslech vun der Croix-Rouge dierfe bedriwwe ginn. Dës Zentere solle vun all qualifizéierter Organisatioun bedriwwen dierfe ginn, déi déi aktuell bestoend, streng Normen erfëllt.

